"Җырлы чишмә" чыңы күңелләрдә...
(бистә шагыйрәсе Рухия Ахунҗанова белән очрашу кичәсе)

Үткәрү вакыты: 18.03.2013 
Үткәрү урыны: Җәлил бистәсе кинотеатры
Чараны үткәрүче: Татарстан Республикасы Сарман районы 2 нче номерлы Җәлил гомуми урта белем мәктәбенең югары категорияле татар теле һәм әдәбияты укытучысы Шәйдуллина Ландыш Камил кызы
[bookmark: _GoBack]Аудитория: бистә мәктәпләренең 10 нчы сыйныф укучылары, районның татар теле укытучылары, әдәбият-сәнгать сөючеләр, чакырылган кунаклар.

"Сарман көе" язмасы яңгырый.(презентациянең 1 нче слайды күрсәтелә) 
1 а.б. 
Сарман ягы – сандугачлар ягы,
Сарманлыда – хезмәт, ил гаме.
Былбылга тиң Зөһрәләре туган,
Мең елга бер туган Илһамы.
2 а.б. 
Татар иле гүя башлана күк
Нәкъ Җәлилдән менә, Сарманнан.
Җаннарына тынгы таба, кайтып,
Тормышларын кайгы сарганнар.
Бергә: 
Бер күрүдә үзенә тарта бу як,
Сагындыра, түгел түзәрлек.
Гомерлеккә үзенә чакырып тора
Әкияти серле гүзәллек.
1а.б. Хәерле көн, исәнмесез, әдәбият сөюче кадерле дусларыбыз. Сезне үзебезнең бистәбездә күрүебезгә бик шатбыз.
2 а.б. Шатланыр өчен сәбәпләр чыннан да күп бүген. Залда күңел түреннән чыккан шигъри авазлар яңгырый, галиҗәнап шигърият дөньясы безне үзенә дәшә.
1 а.б. Ирексездән Бөек Тукай сүзләре күңелгә килә:
Нәрсәдән бу? Мин беләм!
Бәйрәм бүген, бәйрәм бүген!
2 а.б. Әйе, бездә – бәйрәм. Китап бәйрәме, шигърият бәйрәме.
Бергә: "Җырлы чишмә" бәйрәме. 
1 а.б. 
Шигырь – канатлы ат.
Синеке ул,
Тезгененнән әгәр
Тота алсаң.
Шигырь - зәңгәр киңлек,
Очар кош ул,
Аның белән тигез
Оча алсаң.
Шигырь – шатлык, сагыш,
Сөю, нәфрәт...
Синең күзләреңнең
Анда моңы.
...Үзең тою кирәк.
Сүзләр белән
Мөмкин түгел
Аңлатуы моны.
2 а.б. Үзем көзгә керәм, күрәм алда
Шигъри язларымны.
Шигыремә бирәм, шигыремә
Йөрәк назларымны.
Шигьри хисләр канатлана көзен,
Ярсу алып яздан.
Язгы ярсу, көзге сагыш минем
Язмышыма язган. 
1 а.б. Кадерле дуслар, күңеленең бар назын, хисләренең иң пагын шигырьләренә салган, укучының иң яшерен хисләрен уятып, уйландыра, сагышландыра, дулкынландыра, хыялландыра алган шигьри юллар иҗат итүче, 2012 нче елны Татарстан китап нәшриятында дөнья күргән "Җырлы чишмә" җыентыгының авторы, Татарстан Язучылар берлегенең Ш.Маннур исемендәге әдәби бүләге иясе, ике дистә елдан артык гомерен балаларга белем бирүгә багышлаган мөгаллимә, РСФСРның халык мәгарифе отличнигы Рухия Фәхразый кызы Ахунҗанова белән очрашу кичәсен ачып җибәрәбез.
2 а.б. Көчле алкышларыбыз белән авторны сәхнәгә, залыбызның түренә чакырабыз. 
Хөрмәтле Рухия Фәхразыевна. Иҗат кешесе өчен үзенең әсәрләрен бастыру, аны укучыларга тәкъдим итү, аларның фикерләрен ишетүдән дә зур сөенеч булуын күз алдына китерүе кыен. Сез шундый шатлыклы мизгелләр кичерәсез. Без дә сезнең сөенечегезне уртаклашабыз, иҗади уңышлар, яңа үрләр телибез. (Чәчәк букеты тапшырыла "Җырлы чишмә" җыры яңгырый.)
1 а.б. 
Мөлдерәмә күңел белән
Килдем әле чишмәгә.
Һич үкенмәмен ахырдан,
Аңа серем чишкәнгә.
Рухия апа, әңгәмәбезне шушы шигъри юллардан башлыйк әле. Җыентыкның исеме шушы шигырь, шушы җыр белән бәйле. Җыентыкта матур атамалар, күңелне айкап ала торган юллар байтак. Бу исемгә тукталуыгызны ничек аңлатасыз? 
Автор: 
Чишмәләр җырлый-җырлый агалар,
Тыңлый, ишетә белсәң.
Аларның һәркайсының үз көе, үз җыры бар. "Шигырьләрең җырлап тора", - дип бик күпләрнең әйткәннәрен истә тотып, мин дә китабыма "Җырлы чишмә" дигән исем куярг булдым. 40 шигыремә көй язылу да китапның исемен сайлауга тәэсир итми калмады. (презентациянең 2 - 4 нче слайдлары күрсәтелә) 
2 а.б. "Җырлы чишмә" – шигъри күңелле хезмәттәшебезнең төрле елларда иҗат ителгән әсәрләре тупланмасы. Китапның кереш сүзен филология фәннәре докторы Фоат абый Галимуллин язган һәм аны "Җитлеккән шигърият" дип атаган. Элеккеге шәкерте буларак та, шагыйрә буларак та Фуат абый Рухия Фәхразыевнаның тормышка карашы, хезмәте, иҗаты турында үз уй-фикерләрен җиткерә, югары бәя бирә. Олуг мөгаллимнең укучысы яулаган үрләр белән горулануы язманың һәр юлыннан сизелеп тора.
Язманы укыганнан соң Рухия апаның студент елларыннан ук әдәби тормышта кайнавын, инде шул вакыттан ук каләм көчен сынавын белдем. Рухия апа, еллар агышын кирегә борып, шул вакытларга кайтыйк әле. Бу сәләтнең ачылуына нәрсә сәбәпче булды? Бәлки Сез мәктәп елларыннан ук та язгансыздыр?
Автор: Нәселебезнең сөйләме тел бизәкләренә бай. Әнкәй шигырьләр яза, моңлы итеп җырлый иде. Әбием хикмәтле сүзләр белән сөйләшә иде. Иҗатымның чишмә башы шулардан килә. 
 Үземнең яза башлавыма килгәндә, беренче шигырем 16 яшьтә язылды һәм район газетасында басылып та чыкты. Ул "Авылым" дип аталган иде. "Сандугачлар" дип аталган икенче шигырь "Яшь ленинчы" (хәзерге "Сабантуй") газетасында дөнья күрде. Шунда "Дөнья матур, дөнья киң" конкурсында 1 нче урынны яуладым. (презентациянең 5 нче слайды күрсәтелә) 
1 а.б. Җыентыкның беренче бүлеге "Анам назы - йөрәгемдә минем..." дип атала. Сүзебезне дәвам иткәнче, әниләр хакында матур бер җыр тыңлап алыйк. 
ҖЫР
1 а.б. 
Кайтыр юл табып булмасмы?
Бик тә кайтасым килә...
Нәрсә биреп кайтып була
Әниле рәхәт илгә?...
Бу бүлеккә кертелгән һәр шигырьдән әнине сагыну, аны юксыну, аңа омтылуны тоясың. Язмыш шагыйрәне авыр сынаулар белән сынаган. 12 яшеннән әнисез калган кыз өчен бу хисләр күңеленең иң түреннән шигъри юлларга тезелә. Бүлеккә тупланган шигырьләрнең кайберләрен аерым фәннәрне тирәнтен өйрәтүче 1нче санлы Җәлил урта мәктәбе укучылары укуында тыңлыйк. 
1 нче мәктәп укучылары чыгышы
2 а.б. 
Йолдызлар да парлы, иркәм,
Үзара серләшәләр.
Җирдәге гашыйк парларга
Серләрен өләшәләр.
Шигърият тә булсын, мәхәббәт турында сүз дә бармасын инде. Алай була алмый. Рухия Фәхразыевна җыентыгында да мәхәббәткә багышланган шигырьләрнең саны байтак. Шуларның берничәсен тыңлап алыйк. Беренче санлы мәктәп укучылары чыгышларын дәвам итәләр.(презентациянең 6 нчы слайды күрсәтелә) 
1 нче мәктәп укучылары чыгышы
Концерт номеры
1 а.б. Рухия апа, Сезнең шигырьләрегездән үзегез туып үскән Зәй төбәгенә мәхәббәт тә, укытучы буларак канат ныгыткан Биектау якларына булган хөрмәт тә, иҗат чишмәгез челтерәп аккан Сарман төбәгенә булган соклануыгыз да сизелеп тора. Тормыш юлыгызны күзәтеп үтик. Шуннан соң шигырьләрегезгә салынган тирән мәгьнәне аңлау җиңелрәк, аны кабул итү тулырак булыр кебек. 
Газизова Ә.И. чыгышы (презентациянең 7 нче слайды күрсәтелә) 
2 а.б. "Туган як" бүлегендәге үзләренә ошаган шигырьләр белән 2 нча санлы мәктәп укучылары. 
2 нче мәктәп укучылары чыгышы
1 а.б. "Тормыш мизгелләре" бүлегендә укытучы күңелен тоясың. Бу шигырьләрне укыганда сине тормышның бер генә вакыйгасын да күңел кыллары аша үткәрми калмаган, башкаларның борчуларын уртаклашырга омтылган, ярдәм кулын сузарга ашыккан, гаделсезлекләрне күреп көенгән, язгы бөреләргә, җылы кояш нурларына, яңа яуган ак карга сөенгән, Тукай теле – татар теле өчен, милләт өчен ут йоткан мөгаллимә күңеле аша аккан хисләр ташкыны чолгап ала. Моның шулай булуы 2 нче мәктәп укучылары укыган шигырьләр раслап бирә.(презентациянең 8 нче слайды күрсәтелә) 
2 нче мәктәп укучылары чыгышы
2 а.б. Рухия апа белән якыннан таныш булучы һәр кеше аңа хас бер бик яхшы сыйфатны искә алачаклар. Бу - рәхмәтле була белү, халкыбызның асыл затлары белән чиксез горурлану. Аларга булган хөрмәтен шагыйрә шигырьләренә бизәк итеп тукый. Җыентыкның "Багышлаулар" бүлегендәге шигырьләр белән таныштыру өчен сүз гимназия укучыларына бирелә. (презентациянең 9-10 нчы слайдлары күрсәтелә) 
Гимназия укучылары чыгышы. Концерт номеры

1 а.б. Рухия апа, китапта тарихи хикәяләр, 1354 нче елда язылган Харәзми әсәренә нәзыйрә дә урын алган. Тарихи хикәяләрнең әле без аерым китап булып балалар өстәленә ятачагына да ышанабыз. Безнең халкыбызның бик бай әдәби мирасы, данлыклы да, фаҗигале дә тарихы бар. Ата-бабаларыбызның ерак үткәненә, аның Болгар чоры тарихына игътибарыгызны юнәлтүегезнең сәбәбе нәрсәдә? (презентациянең 11 - 13 нче слайдлары күрсәтелә) 
Автор: Тарих белән кызыксынуымның берничә сәбәбе бар. Иң беренчесе – мине мәктәптә шәп тарих укытучысы укытты. Икенче сәбәп: безнең авыл зиратында галим, язучы, тарихчы Таҗетдин Ялчыгол мәңгелек йокыга талган. Тарихи шәхеснең безнең авыл белән бәйле булуы күңелдә горурлык хисләре уяткандыр. 
Иҗатымда тарихи әсәрләргә шулай ук урын бар. XIV гасыр шагыйре Харәзминең "Мәхәббәтнамә"сенә нәзыйрә яздым. Ул поэмам "Идел" журналында басылыа чыкты (2012 ел, февраль). Болгар чорына, аның да 1230 еллар тирәсенә караган тарихи хикәяләр сериалы яздым. Мин киләчәктә, гомумән, тарихи жанр белән эш итәрмен кебек.
2 а.б. Сез – исеме гәҗит-журнал битләрендә еш күренүче автор. Бүген кайсы матбугат басмалары белән тыгыз элемтәдә яшисез?
Автор: "Сабантуй", "Мәгърифәт", "Татарстан яшьләре", "Шәһри Казан", "Ватаным Татарстан", "Мәдәни җомга" газеталарында һәм "Мәгариф", "Сөембикә", "Идел" журналларында басылам. "Көмеш кыңгырау", "Мәйдан"да да басылганым бар. (презентациянең 14-19 нчы слайдлары күрсәтелә) 
1 а.б. Моның шулай булуын редакция хезмәткәрләре дә раслый. Сүзне районыбызда чыгучы "Сарман" газетасы журналисты Зөлфия Шәриповага бирәсе килә.
2 а.б. Бүгенге очрашуга Рухия апаның шатлыгын уртаклашырга байтак кына кунакларыбыз килде.Сүзне бистә советының идарәчесе Эльза Нәсих кызына Булатовага бирәбез. 
1 а.б. Без, укытучылар, нинди дә булса китап кулга керүгә аны тәрбияви максатларда файдаланырга тырышабыз, дәрестә методик әсбап буларак куллана алу мөмкинлекләрен планлаштыра башлыйбыз. "Җырлы чишмә" җыентыгы да шушы изге эшебездә ярдәм итәр дип ышаныч белән әйтә алабыз. 
Вахитова Л.А. чыгышы
2 а.б. Безнең халыкта "Өлкәннәр сүзе – акылның үзе" дигән бик матур әйтем бар. Өлкәннәрнең фикерен тыңлыйк әле. Сүз Гәүһәр апа Сөләймановага, Вәсилә апа Сәгыйдуллиналарга бирелә.

1 а.б. Сүзне Җәлилнефть ветераннар советының профсоюз комитеты рәисе Рәис абый Борһанов белән бистә ветераннары советы рәисе Сания Гыйззәтовага бирәбез.
2а.б. Бистәдә каләм тибрәтүчеләрне бергә туплап, аларны бер учакка туплаган "Җәлил чаткылары" иҗади берләшмәсе бар. Берләшмә әгъзасы Рәис абый Кәлимуллинны сәхнә чакырабыз. Рәис абый, әйтелгән фикерләрне йомгаклау Сезгә тапшырыла.
1 а.б. Кадерле дуслар, әдәби очрашуыбыз ахырына якынлашты. 
Хөрмәтле Рухия Фәхразыевна. Язлар сезгә тагын да зуррак иҗади уңышлар, ачышлар алып килсен, җырлы чишмәгез мул сулы булсын.
2 а.б. Күп еллар элек күңелегездә кабынган очкын алга таба да күңелләрне җылытып, шигърият дөньясына дәшсен, бистәбез, республикабаз халкын куандырсын, туган телебез сагында торсын.
1 а.б. Шушындый матур теләкләр белән кичәбезне тәмамлыйбыз. Кабат очрашуларга кадәр. 
Җыр "Җидегән чишмә" (презентациянең 20 нче слайды күрсәтелә)
